There are two synonyms for the firewood in yaaga - Idhma and Samit. The difference between the two seems to be that Idhma is used for kindling of homa fire while Samit is used for kindling of fire pertaining to gods. Idhma and Barhi also fall under 10 weapon pairs of gods. Idhma is obtained from trees while Barhi is obtained from herbs. It will be necessary to differentiate between herbs and trees for clearly understanding Idhma and Barhi.

इध्म
टिप्पणी : यज्ञ कार्य में अध्वर्यु नामक ऋत्विज या उसका सहायक अग्नि को प्रज्वलित करने के लिए वन से काष्ठ का आहरण करता है । यह काष्ठ इध्म कहलाता है । इध्म अर्थात् जिससे अग्नि का इन्धन किया जा सके । यह इध्म या तो बिभीतक वृक्ष का हो सकता है ( तैत्तिरीय संहिता २.१.५.७ आदि ) या विकंकत वृक्ष का हो सकता है ( अथववेद ५.८.१) या न्यग्रोध, उदुम्बर, अश्वत्थ, प्लक्ष आदि वनस्पति कहे जाने वाले वृक्षों का ( तैत्तिरीय संहिता ३.४.८.४, ५.२.५.६ ) । साधना में यह महत्त्वपूर्ण है कि किस वृक्ष की काष्ठ को इध्म बनाया जाए । उदाहरण के लिए हमारा व्यक्तित्व जो बिभीतक का वृक्ष बना हुआ है, जिसे चारों ओर से मृत्यु भयभीत कर रही है, से इध्म का चयन करना है । वनस्पति की यह विशेषता है कि वह सारे संवत्सर में ऊर्जा ग्रहण करती है और फिर फल देती है । फल देने से पूर्व कहा जाता है कि उसमें पुष्प भी नहीं लगते । वह फल देने के पश्चात् मरती नहीं है ( दूसरी ओर, ओषधि जैसे गोधूम आदि की विशेषता यह है कि वह फल देने के पश्चात् समाप्त हो जाती हैं ) । अतः साधना में इध्म प्राप्ति के लिए यह अपेक्षित है कि तप द्वारा संवत्सर के ३६० अहोरात्रों की ऊर्जा का समावेश अपने अन्दर किया जाए और उससे इध्म की प्राप्ति की जाए ( काठक संहिता ६.६, ऋग्वेद ४.१२.२ ) । 

वैदिक निघण्टु में इध्म को पद नामों के अन्तर्गत परिगणित किया गया है । इसी तथ्य को शतपथ ब्राह्मण ३.६.३.९ में इस प्रकार कहा गया है कि इध्म को ऊपर उठाते हैं । तैत्तिरीय आरण्यक १०.६४.१ में शरीर को इध्म बनाने का उल्लेख है । शतपथ ब्राह्मण १२.९.१.११ में अस्थियों को इध्म कहा गया है । शतपथ ब्राह्मण ११.२.६.२ में प्राणों को इध्म कहा गया है । तैत्तिरीय ब्राह्मण ३.२.१०.३ में आत्मा को ही इध्म बनाने का उल्लेख है । तैत्तिरीय ब्राह्मण ३.३.७.१ में २१ इध्म काष्ठों का उल्लेख है । यह सब इध्म की क्रमिक अवस्थाएं प्रतीत होती हैं । 

विष्णु पुराण में इध्म को लक्ष्मी और कुश को विष्णु कहे जाने के संदर्भ में यह उल्लेखनीय है कि यज्ञ में १० आयुधों की कल्पना की गई है जिनका उपयोग देवतागण असुरों के विरुद्ध करते हैं । इनमें से इध्म और बर्हि का युगल एक आयुध है । इध्म आत्मा का और बर्हि प्रजा का प्रतीक है ( तैत्तिरीय ब्राह्मण ३.२.१०.३) । दूसरे शब्दों में, इध्म एकाङ्गी साधना या तप का और बर्हि सर्वाङ्गीण साधना का, जब व्यक्तित्व का अङ्ग - प्रत्यङ्ग परमेश्वर की स्तुति से आप्लावित हो जाता है, का प्रतीक है । बर्हि को आपः या जल का श्रेष्ठतम रूप कहा जाता है । इध्म और बर्हि के युगल की उपमा वनस्पति और ओषधि से भी की गई है ( शतपथ ब्राह्मण ११.१.७.२ आदि ) । अतः यह बर्हि घास ऐसी ओषधि है जो तन, मन सबकी चिकित्सा करती है । पुराणों में विष्णु को कुश कहने का तात्पर्य इसी बर्हि से है । 

पुराणों में इध्मजिह्व को प्रियव्रत व बर्हिष्मती के पुत्र कहे जाने के संदर्भ में, इध्मजिह्व अग्नि को कह सकते हैं । प्रियव्रत को एकाङ्गी साधना या आत्मा का प्रतीक और बर्हिष्मती को सर्वाङ्गीण साधना या बर्हि का प्रतीक मान सकते हैं । इन दोनों के मिलन से इध्मजिह्व का प्राकट्य होगा । 

पुराणों में कथित अगस्त्य - पुत्र इध्मवाह के संदर्भ में, सामवेद १.१३३ साम का ऋषि दृढच्युत - पुत्र इध्मवाह है । इस साम का गान इध्म आहरण के समय किया जाता है । जैमिनीय ब्राह्मण ३.२७६ तथा आर्षेय ब्राह्मण १.१३३ में इस साम की व्याख्या उपलब्ध है । इस साम में उल्लेख आता है कि वे ही अग्नि का ईंधन करने में समर्थ होते हैं जिनका सखा युवा इन्द्र है । स्वयं इन्द्र शब्द की निरुक्ति भी इन्ध धातु के आधार पर की जाती है । इन्द्र अर्थात् अपने कर्मों को जला देने वाला, कर्मों की निर्जरा कर देने वाला । अगस्त्य को संसार तरङ्गों से आप्लावित काल समुद्र का पान करने वाला कहा गया है । उनका पुत्र इध्मवाह है । 

यज्ञ कार्य में इध्म और समिधा, दो प्रकार की काष्ठों का उल्लेख आता है जिन्हें सामान्य रूप में एक ही माना जाता है । लेकिन अथर्ववेद १९.६४.२ में इध्म और समिधा, दोनों के द्वारा अग्नि का वर्धन करने का उल्लेख है । शतपथ ब्राह्मण १.३.५.१ के अनुसार यज्ञ में अध्वर्यु नामक ऋत्विज इध्म द्वारा अग्नि का इन्धन करता है, जबकि होता ऋत्विज सामिधेनी मन्त्रों द्वारा अग्नि का समिन्धन करता है । गोपथ ब्राह्मण २.१.२ के अनुसार इध्म का पुरातन रूप समिधा है । इन कथनों से ऐसा प्रतीत होता है कि इध्म गार्हपत्य अग्नि और समिधा आहवनीय अग्नि या देवों की अग्नि से सम्बन्धित है । 
- डा. अभयदेव शर्म से वार्तालाप के आधार पर लिखित

